
Naqqiut  

Saqqummiussissummut akissuteqaammullu ulloq 7. november 2025-meersunut taarsiut. 

(Inatsisissatut siunnersuutip kalaallisuuani qulequttamik aaqqiisoqarpoq) 

 

Uunga siunnersuut: Soraarnerussutisiaqalernissamut aaqqissuussinermut 

peqataasussaatitaaneq pillugu Inatsisartut inatsisaata allanngortinneqarnera pillugu 

Inatsisartut inatsisaat 

(Aningaasaqarnermut Akileraartarnermullu Naalakkersuisoq) 

 

Soraarnerussutisiaqarnissamut aaqqissuussinermut pinngitsoorani ilaanissaq pillugu 

Inatsisartut inatsisaata nr. 21, 28. November 2016-imeersup atorunnaarsinneqarnissaa 

pillugu siunnersuummik, kingusinnerpaamik UKA2026-mi, saqqummiussinissamut 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Pele Broberg, Naleraq) 

 

Soraarnerussutisiassanut pinngitsaaliissummik katersisussaatitaanerup 

eqqunneqareerneranit inuiaqatigiinni annertuumik eqqornerlugaasoqartarnerata 

naalakkersuinikkut qanoq aaqqiivigineqarsinnaanera pillugu apeqquteqaat 

aallaavingalugu oqallisissiatut siunnersuut. 

(Inatsisartunut ilaasortaq Aqqalu C. Jerimiassen, Atassut) 

 

 

Saqqummiussissut aamma akissuteqaat 

(Aningaasaqarnermut Akileraartarnermullu Naalakkersuisoq) 

 

 

Siullermeerneqarnera 

Naalakkersuisut sinnerlugit, Soraarnerussutisiaqarnissamut aaqqissuussinermut pinngitsoorani 

ilaanissaq pillugu Inatsisartut inatsisaata allanngortinneqarnissaa pillugu siunnersuut manna 

saqqummiutissavara. Naalakkersuisut aamma sinnerlugit, sammisaq taanna pillugu 

aalajangiiffigisassatut siunnersuut saqqummiunneqartoq oqaaseqarfigissavara. 

Naggasiullugulu apeqquteqaat aallaavigalugu oqallisissiamut aamma saqqummiunneqartumut 

oqaaseqartoqassaaq. 

 

Naalakkersuisunut pingaaruteqartorujuuvoq qulakkiissallugu, soraarnerussutisiaqarnissamut 

aaqqissuussinermik attassinnaasumik peqarnissarput. Ajornartorsiut tamanna 

iluarsinngikkutsigu, akiligassaq kinguaariinnut tulliuttunut ingerlaqqinnera kingunerissavaa. 

 

Taamaattumik Naalakkersuisut immikkut ilisimasalinnik suleqatigiissitamik, 

soraarnerussutisiaqarnissamut aaqqissuussinermik oqimaaqatigiinnerusumik 

pilersitsinissamut innersuussuteqartussamik, pilersitsissapput. 

 



 

 

2026-p ingerlanerani immikkut ilisimasallit suleqatigiissitat innersuussuteqannginnerani, 

maannakkut iliuuseqartoqarnissaa pisariaqarpoq.  

 

Taamaattumik Naalakkersuisut, inunnut soraarnerussutisiaqarnissamut aaqqissuussinermut 

akiliinikippallaartunut, akileraartarnermut allagartami procentikkut akileraarutissakkut 

qaffaanikkut akiliisitsiniarneq atorunnaarsinneqarallassasoq siunnersuutigaat. 

 

Inuk soraarnerussutisiaqarnissamut aaqqissuussinermut naammattunik akiliisimanngippat, 

nikingassut taanna taamaasilluni 2026-mi aamma 2027-mi akiliisitsiniutigineqassanngilaq. 

Tamatuma aamma imaraa, 2024-mi soraarnerussutisiassanut akiliinikippallaarnerit 2026-mi 

akileraartarnermut allagartami tapitut akiliisitsiniutigineqassanngitsut. 

 

Siunnersuut ilaatigut nikingassummik akiliisitsisarnermik 2026-p aallartinneranit 

atorunnaarsinneqartussamik siunertaqarmat, Inatsisartut Siulittaasoqarfiat paaseqatigalugu 

2026-mut Aningaasanut inatsisissatut siunnersuummut oqaasertaliussanik, inatsisissatut 

siunnersuutip imarisaanik atulersitsigallartumik saqqummiussisoqassaaq. Taamaalilluni 

akiliisitsisarnermik atorunnaarsitsineq 1. januar 2026-mit atuutilernera angumerineqassaaq.  

 

Tulliuttutut tjenestemandit soraarnerussutisiaqarnissamut pisussaaffianni allannguisoqarnissaa 

siunnersuutaavoq. Tjenestemanditut soraarnerussutisiassani ilaanngillat tapit ilai il.il. 

tjenestemanditut atorfeqarnermi pissarsiarisinnaasat. Tapit taakku taamaattumik 

soraarnerussutisiaqalernissamut pisussaaffimmut ilaasimapput.  

 

Siunnersuummi tapit il.il. taakku maannamit tjenestemandit soraarnerussutisiaqalernissamut 

pisussaaffiannut ilanngullugit naatsorsorneqartassanngillat. 

 

Naggataagut siunnersuutaavoq, akissarsiaqartunut soraarnerussutisiaqalernissamut 

pisussaaffik maannakkut 9 procentiusoq nikittussaajunnaarneqassasoq. Taamaasilluni 

siunnersuut inatsimmi pisussaaffiit pillugit aalaakkaasuunermut tapersiissaaq. 

 

Tulliullugu aalajangiiffigisassatut siunnersuummut, Inatsisartut inatsisaannik 

atorunnaarsitsiniartumut oqaaseqaateqassaanga.  

 

Soraarnerussutisiaqarnissamut aaqqissuussinermut pinngitsoorani ilaanissaq pillugu 

Inatsisartut inatsisaannik allannguinissamut, Naalakkersuisut siunnersuuteqarsimammata, 

inatsisip atorunnaarsinneqarnissaa pillugu aalajangiiffigisassatut siunnersuummut 

Naalakkersuisut tapersersuisinnaanngillat. 

 

Aalajangiiffigisassatut siunnersuummik akuersinerup aamma, 2024-mi 

soraarnerussutisiaqalernissamut pisussaaffinnik naammassineqanngitsunik 2026-mi 

akiliisitsiniarnissaq unitsikkallarsinnaanngilaa. 

 

Inuiaqatigiitsinni soraarnerussutisiaqarnissamut aaqqissuussinermik attanneqarsinnaasumik 

pilersitsinissaq tunngaviusumik ilungerunartoqarpoq. Amerlanerusut uummartunerulerput, 

taamaattumillu siunissami utoqqaat amerlanerulissallutik. Tamanna pitsaasuuvoq. 

Aningaasaqarnikkulli aamma ilungersunartumik pilersitsivoq, utoqqaat 

amerlaneruleraluttuinnartut sulisinnaasunik ikiliartuinnartunit pilersorneqartussaammata. 



 

 

Aaqqiissutip ilagaa innuttaasut taakku, akissaqartut, sulisartutut inuunermi ingerlanerani 

soraarnerussutisiassaminnut ileqqaarnerutinnissaat. Tamanna Inatsisartut inatsisaata atuuttup 

siunertaraa. Aalajangiiffigisassatut siunnersuummi Naleqqameersumi piviusoq tamanna 

isummerfigineqanngilaq.  

 

Mannali qularnanngilaq: iluarsiissummik pitsaanerusumik nassaartinnani inatsisip 

atorunnaarsinneqarnissaa, ajornartorsiummik tammartitsinanilu minnerulersitsinavianngilaq.  

 

Naalakkersuisut taamaattumik aalajangiusimavaat, soraarnerussutisiaqarnissamut 

aaqqissuussinermik atajuartussamik allannguinerit annertunerusut, ataatsimut 

innersuussutinik, immikkut ilisimasallit suliassaannik tunngaveqartariaqartut.  

 

Naggasiullugu naalakkersuisut sinnerlugit apeqquteqaat aallaavigalugu siunnersuummut 

oqaaseqassaanga. 

 

Aallarniutigalugu, tamatta soraarnerussutisiaqalernissamut aaqqissuussinermik 

ingerlalluartumik qulakkeerinninnissamik soqutigisaqarnerput erseqqissassavara. 

 

Apeqquteqaat aallaavigalugu oqallinnissamik qulequtsiussamut tunngatillugu, inuiaqatigiinni 

ilungersunartut soraarnerussutisiaqalernissamut aaqqissuussinermut 

peqataassussaatitaanermut inatsisip akuerineqarnerata kingorna pilinnginnerat 

erseqqissaatigineqassaaq.  

 

Ilungersunartoq annertunerpaaq tunngaviusumik innuttaasut katitigaaneranneerpoq, tassanilu 

utoqqaat amerliartorput. Inuiaqatigiinni uatsitut ittuni, pisortat 

soraarnerussutisiaqartitsinermik aaqqissuussinerannik annertuumik akileraarutitigut 

aningaasalersorneqartumi, ineriartorneq tamanna annertuumik ajornartorsiuteqartitsivoq. 

 

Siunissami pisortat soraarnerussutisianut akiliutigisartagaasa, peqqinnissamut aningaasartuutit 

qaffariarnerisa akileraarutinillu isertitat ikileriarnerisa kingunerannik, nunatta karsiata 

immikkut ittumik annertuumik tatineqarneranik nunatsinni aningaasaqarnikkut 

pitsanngitsumik inissisimanissaq pinngitsoortinniarlugu, Soraarnerussutisiaqalernissamut 

aaqqissuussinermut peqataassussaatitaanermut Inatsisartut inatsisaat atulersinneqarpoq.   

 

Oqallinneq ingammik 2018-imi PFA Soraarnermik nuussinermut soraarnerussutisiassanullu 

aaqqissuussinermi akileraarusiinikkut suliarinninnermut tunngasoq, apeqquteqaat 

aallaavigalugu oqallinnissamut siunnersuummut tunngavilersuummi allaqqavoq.   

 

Soraarnerussutisiaqalernissamut aaqqissuussinermut peqataassussaatitaanermut Inatsisartut 

inatsisaanni, soraarnerussutisiaqalernissamut aaqqissuussinerit akileraaruserneqartarneri 

malittarisassiuunneqannginnerat erseqqissarneqassaaq. Taakku akileraaruserneqartarnerat, 

aningaasarsianit akileraarusiisarneq pillugu Inatsisartut inatsisaanni kingorna 

allanngortinneqartumi, annertunertigut malittarisassiorneqarput.  

 

Aningaasarsiat akileraaruserneqartarnerat illuatungeriittumik periutsimik imaqarpoq. 

Naatsumik oqaatigalugu soraarnerussutisiaqalernissamut aaqqissuussinermut akiliutit 

tassanngalu pissarsiat ataasiarluni akileraaruserneqartarnerat aallaaviuvoq: 



 

 

 

Soraarnerussutisiaqalernissamut katersanut akiliutit akileraaruteqanngissinnaapput, 

taamaattoqarpallu aaqqissuussamit akiliutit akileraaruserneqassapput. Taamaanngippat 

akiliutit akileraaruserneqassapput, taamaattoqartillugulu aaqqissuussinermi katersanit akiliutit 

akileraaruteqassanngillat.  

 

Akileraarusiinerup akiliinermi pissarsinermiluunniit pinera, soraarnerussutisiaqalernissamut 

katersisumut annertunerusumik assigiinngissuteqanngilaq. Inuiaqatigiinnut nunattalu 

karsianut akiliinermi pissarsinermiluunniit akileraarusiineq pitsaaquteqarlunilu 

pitsaanngequteqarsinnaavoq.  

  

1. januar 2017-imit nunani allani soraarnerussutisiaqalernissamut aaqqissuussanut akiliutit 

tamarmik, aningaasanik akileraarusikkanik pisussaapput. Taakkunani aamma danskit 

Savalimmiullu soraarnerussutisiaqalernissamut aaqqissuussaannut akiliutit ilaapput.  

 

Tamanna nunatta siusinnerusukkut nunani allani soraarnerussutisiaqalernissamut katersanik 

aaqqissuussinernit akileraarutinut akiliutinik amerlasuunik pissarsinngitsoortarneranik 

patsiseqarpoq. Inuppassuit soraarninngornerminni nunatsinnit nuuttarput, taamaammallu 

soorlu danskit soraarnerussutisiaqalernissamut aaqqissuussaannit soraarnerussutisianik 

pissarsiat nunatsinnut akileraaruserneqartanngillat, naak aaqqissuussanut akiliutit nunatsinni 

akileraarutinut ilanngaataasaraluartut, tassa akileraarutitaqanngitsutut. Allatut oqaatigalugu 

akileraarutit Danmarkimut nassiunneqartarput, naak tamanna nunatta 

soqutigisarinngikkaluaraa. Taamaammanuna inatsisit allanngortinneqartut.  

 

PFA Soraarneq matuneqarmat soraarnerussutisiassanut katersat PFA Danmarkimut, 

Danmarkimi soraarnerussutisiassanut katersiviusumut nuunneqarput. PFA Soraarnermut 

akiliutit akileraarusigaanngitsumik pipput, taamaammallu tassannga pissarsiat 

akileraaruserneqartussaapput.  

 

Taamaammat katersanik nuussinermi PFA Soraarneq soraarnerussutisiaqalernissamut 

katersanit, sullitap kommunimi najugaqarfiani ataatsimut akileraarusiisarnermut procentiata 

annertoqataanik, nuussinermi nunatta karsianut akitsuummik akiliisussaavoq. 

Illuatungeriimmik periuseqarneq naapertorlugu aaqqissuussanit taakkunannga pissarsiat 

akerlianik akileraaruserneqartussaajunnaarput. 

 

Taamaalilluni akiliutit pissarsiallu ataasiaannarluni akileraaruserneqartarput. Taamaalilluni 

tulluanngitsumik akileraarusiisoqanngilaq, tamannami innuttaasup isertitaminit 

akiliisussaaneratut nalinginnaasutut immat. 

 

Akitsuut akilerneqartoq nunatta isertitamit akileraarusiisinnaaneranik pisussaaffianik 

qulakkeerinninnissamik siunertaqarpoq. Akileraarutitigut iluanaarut innuttaasup 

soraarninngornerani, nunarput qimallugu aallarnerani nunatta annaasimasassaralua.  

 

Naalakkersuisut taamaattumik inatsisissatut siunnersuut saqqummiunneqartoq 

akuersissutigineqassasoq inassutigaat. Naalakkersuisut aalajangiiffigisassatut siunnersuut 

Naleqqameersoq itigartitsissutigineqassasoq aamma inassutigalugu.  

 



 

 

Naggasiullugu siunnersuummik apeqquteqaallu aallaavigalugu oqallinnissamut 

siunnersuummik Inatsisartut oqallilluarnissaannik kissaappagut. 

 

 


